http://www.berria.info/testua_ikusi.php?saila=harian&data=2005-10-25&orria=002&kont=007
2005-10-25 516 hitz

Kasu gehiago egongo badira ere «ez ikaratzeko» adierazi du EBk 

Hegazti exotikoen inportazioa debekatzeaz eztabaidatuko dute gaur Bruselan Europako Batasuneko adituek 


edu lartzanguren - DONOSTIA 

«Litekeena da Europako Batasuneko herrialdeetan kasu gehiago agertzea, baina ez da ikaratu behar», esan zuen atzo Europako Batasuneko Osasun komisarioak, Markos Kyprianouk. EBko Nekazaritza ministroen batzordearen bileraren ondoren egin zituen adierazpenok Kyprianouk, eta garrantzia kendu zien EBn azken egunotan agerturiko kasuei. Hegazti basatien inportazioa debekatzeko proposamena eztabaidatuko dute gaur Bruselan Europako Batasuneko adituek. Erresuma Batuan birus hilgarria loro batean agertu izanak bultzatu du hainbat gobernu neurria proposatzera. Alemaniako agintariak, berriz, harantzago joan dira: hegaztien gripe kasuak antzeman dituzten herrialdeetako langile etorkinak «kontrolatzeko» eskatu du Berlinek, batez ere Europako hegazti-etxaldeetan lan egiten badute. 

Erresuma Batuan eta Suedian agerturiko kasuak «horren larriak» ez direla esan zuen Kyprianouk. Suedian ahate bat hil zuen hegaztien gripeak joan zen astean, baina azterketek erakutsi dutenez ez zen H5N1 aldaera. Erresuma Batuko loroa berrogeialdian zuten eta, beraz, kontrolpean zegoela nabarmendu zuen komisionatuak. «Kasu gehiago agertzeak ez du pandemia arriskua areagotzen», gaineratu zuen.Europako Batasunean, maskota gisa saltzeko hegaztiak inportatzea debekatzea eztabaidatuko dute gaur Bruselan Elikadura Kateko Batzorde Iraunkorreko adituek. EBko 25 estatu kideetako teknikariek hartzen dute parte batzordean, eta elikagai bidezko intoxikazioak eta gaitzak kontrolatzea du eginkizun. Maskota exotikoen merkatua oso handia da EBn. Azken hiru hilabeteotan, 232.000 hegazti inportatu dira. Erresuma Batuko Gobernua izan da neurria proposatzen lehena. Izan ere, gizakientzat hilgarria den H5N1 birusa atzeman zioten asteburuan beste hegaztiekin batera Erresuma Batuan berrogeialdian zegoen loro bati. Berrogeialdiak ondo funtzionatu duela nabarmendu du Londresek, baina neurria aski ez dela dio, eta erabateko debekua eskatu du. Debekuaren aldekoen arabera, gainera, ez litzateke aski izango hegaztien gripe kasuak izan dituzten herrialdeetako animaliei ateak ixtea. Gauza bera egin beharko litzateke gainerako herrialde guztiekin, saltzaileek saihesbideak topa ez ditzaten hegaztiok EBn sartzeko. 

Langile etorkinen kontrola 

Hegaztien gripearen birusa hegaztietatik gizakira kutsatzen dela frogatuta dago, baina osasun agintarien beldur nagusia zera da: gizakien artean kutsatzen hastea. Alemaniako Gobernua, berriz, birusa gizakitik hegaztira kutsatzearen beldur da, antza. Nekazaritza eta Kontsumitzailearen Babeserako ministroak, Juergen Trittin berdeak, langile atzerritarren kontrola areagotzeko eskatu die Alemanian oilaskoak eta bestelako hegaztiak hazten dituzten enpresei. «Etxalde askotan Kazakhstango, Errusiako eta Bielorrusiako langileak ari dira lanean», esan zien atzo Focus aldizkariari. «Alemaniako hegazti enpresek kontrolatu beharko dituzte langileok, euren jaioterrietan bisitan daudenean kutsaturiko hegaztiekin harremanetan egon ez daitezen», gaineratu zuen ministroak. Hegazti exotikoen inportazioa debekatzearen alde mintzatu zen Trittin. 

Alemaniako ministroak aipaturiko herrialdeetako batean, Errusian, hegaztien gripea beste sei gunetan agertu dela baieztatu zuten atzo. Horrez gain, beste 30 herri susmopean daude. «Hegaztien gripeak kontraerasora jo du», esan zuen Moskuko gobernuko albaitarien buruak, Sergei Dankbertek. Guneetako bi Uralen hegoaldera daude, Kurgan eskualdean, eta beste bat Moskutik 200 kilometrora, Tula eskualdean.Portugalen alarma piztu zen atzo, 17 hegazti hilik aurkitu zituztenean. Peniche herrian, Lisboatik iparraldera, topatu zituzten animaliok, tartean hamar antzara eta bost kaio. Hondartza batean jaso zituzten gorpuak eta azterketak egitera eraman zituzten. Litekeena da gaur esatea hegaztien gripearen birusak hil ote dituen animaliok, eta birusaren zein aldaerak. Europako Batasunean gertaturiko kasu larriena litzateke baieztatuko balitz. Norvegian igandean hilik aurkituriko pinguinoen familiako hegaztiaren azterketaren emaitzak gaur zabalduko dituztela espero da. 

